
40

- «O perdiana! ghe voeiva o cavastrasse,

»Stemmo a vedde o l[']é questo o gran peccôu?»

- «Ma o l[']é o so» - «Cöse voei che me ne fasse;

»Dî ch'eì sempre o çervello invexendôu,

»Chi gh'é o male, e o vëo punto de partensa

»Da doveì fane un caxo de conscenza!


41

- «Comme ne sciorto!...» - «Mi me ciammo Zane:

»L'ëi fæta a stoppa? ebben pensæghe voî.»

- «Sciä me dagghe ûnn-a man pe poei trovâne

»Ûn'atro pægio!» - «Comme saiva a dî?

»L'é presto dïto, dæme ûn'ätro öxello!

»Quante voei che n'avesse? ûn pe cavello?


42

»Ecco cöse vêu dî fä di regalli

»De quella sorte a chi no i sa apprexâ;

»Poeivan gödise o re di pappagalli,

»E questa scemma a l'ha lasciôu scappâ:

»No basta aveine coæ, se no se sa

»Tegnîsene de conto quando o s'ha!» -


43

E sbattendoghe in faccia o portelletto,

O te a lascia lì quæxi in convûlscion,

E o va da-a Sûperiôa che a l'ëa in coretto

Tûtta attenta a fâ a so preparazion,

E o ghe sbraggia: - «L'öxello che gh'ho dæto,

»Dove diàscoa o s[']è infiôu? cöse n'é stæto?» -

